Коми Республикаса йӧзлысь дзоньвидзалун видзан министерство
Медицина боксянь висьӧмъясысь ӧлӧдан Коми Республикаса шӧрин
КОДА ЮАНТОРЪЯС
тӧд збыльсӧ!
Морт вир-яй пытшкӧ веськаланторъяс пӧвстын мыйсюрӧяс пӧдтӧны мортлысь вӧля. Шуам, кода юанторъяс. Ӧтчыд-мӧдысь видлан да, окота лоас юны  нӧшта и нӧшта, кыскыны кутас. Помкаыс абу сӧмын сыын, мый найӧс кокни судзӧдны, а содтӧд и сыын, мый спирта юанторъяс йылысь эм уна миф. А кыдзи збыльвылас? Вайӧй видзӧдлам.
1 МИФ
Кода юанторъяс оз тӧдчыны мортлӧн вӧля вылӧ
Уна сикас туялӧм серти, тайӧ абу збыль. Курыдторъяс лоӧны медся ӧпаснӧй наркотикъяс пиысь ӧтиӧн. Таысь кындзи, найӧс вузалӧны восьсӧн. Курыдторъяс вермӧны жугӧдны кӧть кутшӧм арлыда мужичӧйлысь либӧ аньлысь олӧмсӧ, сы вылӧ видзӧдтӧг, бура-ӧ найӧ олӧны али оз, велӧдчӧмаӧсь али абу.
2 МИФ
Кода юанторъяс отсалӧны лоны варовджыкӧн
Мукӧдыс чайтӧны, юанторъяс отсӧгӧн пӧ кокниджык панны сёрнисӧ матігӧгӧрсаяскӧд, варовитны накӧд, бырӧдны комплексъяс, лоны повтӧмджыкӧн либӧ востерджыкӧн.
Но колӧ босьтны тӧд вылӧ, мый юӧм бӧрын оз быдӧн вермы колана ногӧн кутны да донъявны асьсӧ. “Повтӧмлуныс” збыльвылас вермас вайӧдны лёкӧдз, “востерлуныс” - мисьтӧм кывъясӧдз да омӧль шмоньӧдз, “комплексъясысь мездмӧмыс” - вежавидзтӧмлунӧдз да яндысьтӧмлунӧдз.
3 МИФ
Мортыс оз вермы кувны кода юанторъясысь
Вермӧ! Курыдтор – тайӧ яд, пагӧндантор. Этшаника юигӧн найӧ вийӧны морт вир-яйысь торъя клеткаяссӧ, а мортыс кӧ юас уна, сійӧ вермас веськавны алкоголя комаӧ да кувсьыны. Торйӧн нин оз позь сорлавны уна сикас кода юантор, лекарство да кода юантор, сідз шусяна энергетикъяс да кода юантор.
4 МИФ
Алкоголь юӧм бӧрын ёнджыка уджавсьӧ
Коддзӧм йӧзлӧн мӧвпалан да вӧран ӧдыс збыльвылас вермӧ содны, да нӧшта на быттьӧ и кокньыд лоас. Но коддзӧм мортыслы тайӧ сӧмын кажитчӧ. Весиг неуна юыштӧм бӧрын мортыс оз вермы бура мӧвпавны, лёка вӧчӧ кывкӧртӧдъяс. Сідзкӧ, “градус улын” уджалӧмыд бурӧдз оз вайӧд. Гашкӧ, уджыс и лоӧ вӧчӧма ӧдйӧджык, но сэні быть лоас уна сикас торксьӧм.
5 МИФ
Кода юанторъяс бырӧдӧны стресс
Кода юанторъяс сӧмын недыр кежлӧ кыпӧдӧны ловрутӧ да сӧмын сэк, кор курыдторсӧ юӧма ӧтчыдысь да неуна (20-40 мл). А унджык юӧм бӧрын пырджык овлӧ тадзи: мудзӧм да жугыльлун либӧ содӧ, либӧ артмӧ сідз шусяна алкоголя эйфория. А сійӧ коркӧ-некоркӧ бӧр вуджӧ жугыльлунӧ.
6 МИФ
Алкоголь отсалӧ лэдзны артериальнӧй давление
Зэв этшаника юӧм курыдторйыд вермӧ личӧдны сӧнъяслысь тонуссӧ, но та дырйи сьӧлӧмыд кутас тіпкыны тэрыбджыка. Таысь кындзи, артериальнӧй давление вылӧ лёка тӧдчӧны кода юанторъясын кофеин да тирамин.
7 МИФ
Бура вӧчӧм алкогольысь некутшӧм лёктор оз ло
Став курыдторйыс пагӧдӧ вир-яйтӧ. Ӧд сэні эм уксуса альдегид - этилӧвӧй спирт юкӧн. Сійӧ и вӧчӧ вир-яйын быдсикас лёкторсӧ. А донтӧм ыззьӧдан юанторъяссӧ нӧшта и омӧля сӧдзӧдӧны, а сідзкӧ, кольӧны лёк выйяс. На вӧсна кода юантор нӧшта на ёнджыка тӧдчӧ мортлӧн вир-яй вылӧ. Тайӧс позьӧ шуны и гортын вӧчӧм юанторъяс йылысь.
8 МИФ
Кода юанторъяс вермӧны кыпӧдны азымлун
Спирта юанторйыс ыззьӧдӧ азымлун вӧсна кывкутысь торъя вей (нерв) шӧринъяссӧ. Но тайӧ овлӧ сӧмын сэк, кор коддзӧданторсӧ юӧма неуна (20-25 мл водка). Збыльвылас кода юанторъясыс дойдалӧны лыткалысь (желудоклысь) улима веркӧссӧ. Та вӧсна вермас лоны мылӧд висьӧм, панкреатит да дистрофия. Да и дзоньнас вир-яйлӧн олӧмыс дзугсьыны вермас.
9 МИФ
Кода юантор шонтӧ
Унаӧн чайтӧны, спирта юанторъясыс пӧ ёна шонтӧны мортсӧ. Курыдторъяс паськӧдӧны вылысса кучикувса сӧнъяссӧ, та вӧсна и ёнджыка шоналан, а сэсся кынман. Та дырйи мортыс кылӧ асьсӧ шудаӧн.
10 МИФ
Сур – тайӧ абу кода юантор
Эм видзӧдлас, мый сур – тайӧ абу кода юантор. Ӧд сэні спиртыс этша. Но тайӧ абу сідз. Сур дорӧ ӧдйӧ велалан. Уна странаын йӧзыс оз нин вермыны овны суртӧг. Бӧръя кадӧ бурдӧдысьяс пыр тшӧкыдджыка и тшӧкыдджыка кутісны сёрнитны сура алкоголизм йылысь. Таысь кындзи, кода юанторйыс зэв лёка тӧдчӧ мус да сьӧлӧм вылӧ. Тайӧс ставсӧ тӧд вылӧ босьтӧмӧн некор оз позь видзӧдны сур вылӧ кыдзи лимонад вылӧ. Сійӧс оз позь юны быд лун литръясӧн.
Кода юанторъяс йылысь мифъясыс вӧчӧны сы мында жӧ лёксӧ, мыйта и ачыс алкогольыс. Унджык йӧзыс весиг оз мӧвпыштны та йылысь да водзӧ шонтысьӧны либӧ бурдӧдчӧны тайӧ лёк юанторнас.
НЕКОР ЭНӦ ВУНӦДӦЙ:
Кода юантор – тайӧ медся вына яд. Сійӧ ньӧжйӧ виӧ мортсӧ. Быд курыдтор войт, весиг  медся ичӧтыс, матыстӧ юысь морт дорӧ висьӧмъяс, омӧльтчӧм да сьӧкыда кувсьӧм. Быд сур сулея дженьдӧдӧ олӧмтӧ сутки вылӧ, а быд водка сулея матыстӧ кулӧмтӧ тӧлысь вылӧ...
ДУГӦДЧЫ ЮӦМЫСЬ – ЛОАН ДЗОНЬВИДЗАДЖЫК, КУТАН БУРДЖЫКА  КЫВНЫ АСЬТӦ ДА УДЖАВНЫ!
ПЫР ШУ “ОГ”, ТЭНЫД КӦ ВӦЗЙӦНЫ ЮЫШТНЫ КУРЫДТОР
